SADAKA DONOSI SVAKO DOBRO

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Braćo moja u Dini Islamu!

Mi se, evo, nalazimo u drugoj polovini časnog mjeseca Redžeba, mislima okrenuti prema Ramazanu i u zahuktaloj fazi priprema za njegov doček. U sklopu tih priprema želim sebe i vas da podsjetim i podstaknem na jedno djelo, koje je kod nas posebno izraženo u mjesecu Ramazanu, a koje je i kod Muhammeda, s.a.v.s., u tom periodu bilo posebno izraženo, a to je davanje sadake.

Naravno, ja znam da veliki broj ljudi već duži period radi skraćeno radno vrijeme, zbog čega im je plata umanjena, kao što je i jedan dobar broj njih ostao bez posla, ali ono što treba da shvatimo jeste da sadaka ne umanjuje imetak i da ona, za razliku od zekata, nije ograničena niti kategorijama ljudi niti vremenom davanja niti nisabom (odnosno, visinom iznosa). Dakle, može se dati bilo kad, bilo kome i u bilo kojem iznosu. I  ne samo da ne smanjuje imetak, već ga dugoročno povećava i, što je još važnije, donosi nam Allahovo zadovoljstvo i pažnju.

S druge strane, treba da shvatimo da nije sva sadaka u novcu. Svaki izgovoreni zikr je sadaka, lijepa riječ je sadaka, fizička pomoć bratu ili sestri je sadaka, osmijeh radosti kada susretnemo brata ili sestru je sadaka itd. U principu, svako dobro djelo je sadaka.
I kada smo već spomenuli našeg Poslanika, s.a.v.s., zanimljivo je znati da on nikada nije jeo hranu ili imetak od sadake, niti je uzimao sadaku, već je samo prihvatao poklon. Zašto je tako postupao? Zato što se sadaka daje radi čišćenja duše od grijeha, a Poslanik, s.a.v.s., nije htio da uzima niti da jede ništa što ima veze za grijehom. 
Braćo moja! Blagodati sadake su velike i brojne. 

Onaj ko često i iskreno (bez pogovora) bude dijelio sadaku, Allah će ga sačuvati od toga da iznenada i neočekivano umre, što je vrlo važno u ovom vremenu brzih i iznenadnih smrti, a s obzirom na to da svako od nas želi da se što bolje pripremi za Ahiret i za susret sa Gospodarom. 

Sadaka čuva naše tijelo. Ako je budemo često udjeljivali, bit ćemo sačuvani od nesreće i bolesti, a ako smo već bolesni, sadaka će nas Allahovom voljom izliječiti.
A osim što čuva nas, sadaka čuva i našu porodicu. Koliko puta nam se desila neka nesreća koju smo preživjeli ili smo čuli da se nekome desila pa je preživio, na što je komentar naroda obično bio: ''Sadaka ih sačuvala.'' Ili bi rekli: ''Vi ste sigurno negdje jaku sadaku podijelili.'' I u pravu su, a Allah najbolje zna koja nas je sadaka uz Njegovu dozvolu sačuvala.

Braćo moja! Pretpostavljam da svako od nas sebi želi dobro i da teži najboljem. Zato bismo se trebali potruditi da i naša sadaka bude najbolja i navrjednija. A ona će biti utoliko vrjednija ukoliko bude skrivenija.
Prenosi se da je S'ad ibn Ubade, r.a., upitao Poslanika, s.a.v.s.: ''Božiji Poslaniče, koja ti je sadaka najdraža?'' A Poslanik, s.a.v.s., je odgovorio: ''Voda (iskopati bunar ili dovesti vodu).'' (Ebu Davud). Zato su naši preci na udaljenim mjestima, kuda prolaze ljudi, putnici, djeca i životinje, pravili Hajr-česme, da bi se u ime Allaha napojili žedan insan i životinja. 

S tim u vezi Aiša, r.a., prenosi da je Poslanik, s.a.v.s., rekao: ''Ko napoji muslimana u predjelu gdje ima vode ima nagradu kao da je oslobodio roba, a ko napoji muslimana u predjelu gdje nema vode ima nagradu kao da je oživio mrtvu osobu.'' (Ibn Madže)

A u nekim predajama se prenosi da su učenjaci imali običaj kazati: ''Ko ima puno grijeha neka poji žedne vodom, jer je Allah, dž.š., oprostio grijehe čovjeku koji je napojio žednog psa, pa kakva tek nagrada očekuje onoga ko napoji vjernika muslimana i spasi mu život.''
Primjetno je, braćo moja, da sve više muslimana, pa čak i džemata, učestvuju u izgradnji bunara u Africi, što smatram velikim hajrom i toplo preporučujem svima. To je ujedno i jedan oblik trajne sadake, za koju ćemo, akobogda, imati nagradu i nakon naše smrti. 

Zato još jednom pozivam sebe i vas! Mislimo na druge i mislimo na sebe! Podijelimo sadaku kada god to možemo, a pogotovo trajnu sadaku! Podijelimo prije svega za sebe, a onda i za svoju porodicu i, po mogućnosti, za svoje umrle.

Molim Dragog Allaha da primi naše sadake, da nas nagradi za njih i da nas u ovogodišnjem ramazanu počasti druženjima i ibadetima u našim džamijama. Amin, ja Rabbel-alemin.
